
Kandidati/ja: 1. Lumnije Hashani Gashi
Tema: Përdorimi i metodave bashkëkohore të mësimdhënies në lehtësimin e procesit të të nxënit të gjuhës shqipe në klasat e IX
Abstrakti
Ky hulumtim synon të analizojë efektivitetin e përdorimit të metodave bashkëkohore të mësimdhënies në lehtësimin e procesit të të nxënit të gjuhës shqipe në klasat e IX, duke u fokusuar në ndikimin e tyre në përmirësimin e përvetësimit të njohurive dhe në rritjen e pjesëmarrjes aktive të nxënësve. Studimi ka identifikuar praktikat më të suksesshme të përdorura nga mësimdhënësit, perceptimet e tyre ndaj këtyre metodave, si dhe perceptimet e nxënësve mbi përfitimet e mësimdhënies bashkëkohore. Hulumtimi ka qasje metodologjike mikse, duke kombinuar metoda sasiore dhe cilësore. Në kuadër të kësaj qasjeje janë përdorur intervista gjysmë të strukturuara me mësimdhënësit dhe vëzhgimi i drejtpërdrejtë i procesit mësimor në klasë. Nëpërmjet kësaj qasjeje janë siguruar të dhëna të detajuara mbi metodat që nxisin kreativitetin, motivimin dhe pjesëmarrjen aktive tënxënësve. Rezultatet e punimit përfshijnë identifikimin e metodave më efektive, analizën e nivelit të motivimit të nxënësve gjatë përdorimit të këtyre metodave, si dhe ofrimin e udhëzimeve praktike për mësimdhënësit, me qëllim përmirësimin e praktikës mësimore dhe forcimin e aftësive gjuhësore të nxënësve. Ky studim synon gjithashtu të kontribuojë në literaturën akademike vendore mbi mësimdhënien bashkëkohore dhe të shërbejë si bazë për zhvillime të mëtejshme në arsimin e mesëm të ulët.
Fjalët kyçe: metoda bashkëkohore, mësimdhënia e gjuhës shqipe, arsimi i mesëm i ulët, nxënësit e klasave të IX.












Kandidati/ja: 2.  Laureta Nagavci

Tema: Ndikimi i rrjeteve sociale në kulturën gjuhësore te nxënësit e klasave të 9-ta

Abstrakti
Ky hulumtim trajton ndikimin e rrjeteve sociale në kulturën gjuhësore të nxënësve të klasave të nënta në arsimin e mesëm të ulët në Kosovë. Në kushtet e zhvillimit të teknologjisë dhe përdorimit të përditshëm të platformave si Instagram, TikTok dhe Facebook, janë vërejtur ndryshime të dukshme në mënyrën e komunikimit të nxënësve, sidomos në përdorimin e fjalëve të huaja, shkurtesave dhe formave joformale të gjuhës.
Qëllimi i këtij studimi është të analizojë ndikimin që kanë rrjetet sociale në kulturën gjuhësore të nxënësve dhe në përdorimin e gjuhës standarde shqipe. Hulumtimi është realizuar përmes një qasjeje të kombinuar metodologjike, duke përdorur metoda sasiore dhe cilësore. Të dhënat janë mbledhur përmes pyetësorëve me nxënësit dhe intervistave me mësimdhënës dhe prindër. Rezultatet e hulumtimit tregojnë se rrjetet sociale kanë ndikim të dukshëm në mënyrën e të folurit dhe të shkruarit të nxënësve. Shumica e nxënësve përdorin shpesh fjalë të huaja, shkurtesa dhe forma joformale të komunikimit, jo vetëm në rrjetet sociale, por edhe në komunikimin e përditshëm dhe në disa raste edhe në shkrimet shkollore. Gjithashtu, rezultatet tregojnë se ekspozimi i vazhdueshëm ndaj përmbajtjeve në gjuhë të huaja ndikon në përdorimin e shqipes standarde. Studimi ofron rekomandime për përdorim më të vetëdijshëm të gjuhës në komunikimin digjital dhe për forcimin e kulturës gjuhësore te nxënësit përmes bashkëpunimit ndërmjet shkollës, familjes dhe institucioneve arsimore.
Fjalë kyçe: rrjete sociale, kulturë gjuhësore, anglicizma, nxënës, gjuhë standarde, komunikim digjital.
































Kandidati/ja: 3. Suejla Selimi

Tema: Efektet e mësimdhënies (përmes modelit – nxënësi në qendër) në rritjen e rezultateve të nxënit në lëndën e gjeografisë
Abstrakt

Procesi i mësimdhënies nuk është aq i lehtë sa duket; ai është një proces kompleks, i përbërë nga një numër i madh metodash dhe teknikash, ku mësimdhënësi luan rolin kryesor në gjetjen e formave të përshtatshme për transmetimin e njohurive te nxënësit, ndërsa nxënësit, si faktorë subjektivë, përvetësojnë dhe ndërtojnë njohuri të reja. Gjeografia është një lëndë shoqërore- shkencore që u ofron nxënësve njohuri mbi përmbajtje të ndryshme dhe u mundëson atyre të kuptojnë procese të shumta natyrore dhe shoqërore. Zbatimi i vetëm një forme mësimore nga mësimdhënësi nuk i plotëson nevojat bashkëkohore të të nxënit; prandaj, për të arritur një mësimnxënie më efektive, kërkohet kombinimi i formave, metodave dhe strategjive të ndryshme mësimore, me qëllim tejkalimin e boshllëqeve në procesin e të nxënit. Me anë të këtij hulumtimi është synuar të evidentohen efektet e mësimdhënies përmes modelit nxënësi në qendër në rritjen e rezultateve të të nxënit në lëndën e gjeografisë në shkollat e mesme të ulëta. Qëllimi i këtij hulumtimi ishte të vihen në pah efektet e mësimdhënies përmes modelit nxënësi në qendër në përmirësimin e rezultateve të të nxënit në lëndën e gjeografisë. Hulumtimi është I natyrës sasiore. Të dhënat i kemi mbledhur përmes pyetësorit si instrument hulumtues, i cili ishte realizuar me mësimdhënës të shkollave të mesme të ulëta të komunës së Gjilanit.Mostra përfshiu mësimdhënësit e gjeografisë të disa shkollave fillore të mesme të ulëta, si dhe nxënësit nga një klasë për shkollë të përzgjedhura në mënyr rastësore, përkatësisht: SHFMU “Selami Hallaqi”, “Rexhep Elmazi” dhe “Abaz Ajeti”. Pyetësori ishte administruar gjatë procesit mësimor dhe përmbante pyetje me alternativa. Përpunimi i të dhënave dhe nxjerrja e rezultateve është realizuar me programin Excel. Rezultatet e hulumtimit treguanë se zbatimi i mësimdhënies përmes modelit nxënësi në qendër ka efekte të dukshme dhe pozitive në rritjen e rezultateve të të nxënit në lëndën e gjeografisë.
Fjalët kyçe: metoda, mësimdhënës, nxënës, rezultate, strategji, teknika

